TELEFON DALL’AFFONZA
Nus smaccavan l’ureglia

viers la petga da telefon

ed udevan ina ramur da plaids

che mavan silmeins tochen giu Turitg.

Ed electrisai viagiavan nus culs plaids

en ruschnera bufatga

da petga a petga

dalla tiara giuado

sur cuolms e tras stgirs uauls.

Draguns sgargnevan siado,

gigants termagliavan cun pegns

e buns striuns protegevan affons sepiars.

Scazis tarlischavan ord castials

e sin vias ladas targevan cavals alvs

la carrotscha dil retg culla regina

e prencis e princessas

sper lags e vitgs e marcaus.

E zanua eran nus adina beinvegni

tier parents ed amitgs.

